
Reprezentante Suku Mane Haat iha Munisípiu Manatuto apresia no agradese 
prezensa JSMP hodi lori no fahe informasaun interesante sira ba to’o iha sira-
nia suku 
 
Iha 19 Jullu 2017, Judicial System Monitoring Programme (JSMP), kontinua habelar 
informasaun ba autoridade suku no membru konsellu suku sira iha Suku Mane Haat, 
Postu Administrativu Natarbora, iha Munisípiu Manatuto.  
 
Treinamentu ne’e partisipa husi ema na’in 34 ne’ebé kompostu husi xefi aldeia, 
membru Konsellu Suku no reprezentante feto ne’ebé kompostu hosi feto na’in 19 no 
mane na’in 15 ne’ebé reprezenta husi aldeia tolu (3)  hosi suku laran.  
 
Objetivu husi treinamentu ne’e maka atu habelar informasaun no hasa’e 
koñesimentu partisipante sira-nian kona-ba knaar órgaun soberanu sira-nian, 
partisipasaun públiku iha prosesu halo lei no asesu ba justisa formál.  
 
“Iha area rurais barak mak seidauk asesu ba treinamentu sira hanesan ne’e, tanba 
ne’e, JSMP vokasionadu atu kontinua fahe informasaun sira ne’e ba komunidade 
sira ne’ebé sei falta ba informasaun importante sira ne’e, hodi fasilita lideransa suku 
sira atu bele hatene didiak instituisaun relevante sira iha ita nia Estadu no 
partikularmente ita ninia sistema justisa formal” dehan Diretór JSMP Luis de 
Oliveria Sampaio.  
 
Iha abertura ba treinamentu refere, Xefi Aldeia, Sr. Abilio da Costa, ne’ebé hetan 
delegasaun husi Xefi Suku Mane Haat, haktuir katak sira apresia tebes ho prezensa 
JSMP iha sira-nia suku, tanba suku ida-ne’e foin primeria-vez hetan treinamentu 
hanesan ne’e. Xefi Aldeia ne’e mós rekoñese katak sira nia fatin ne’e ho distánsia 



ne’ebé dook tebes no fatin ne’ebé lokalizadu iha area ruráis. Tanba ne’e sira agradese 
tebes ho prezensa JSMP ne’ebé hakarak to’o ba sira nia suku hodi fahe no habelar 
informasan importante hirak ne’e ba sira.  
 
Aleinde ne’e, partisipante sira mós rekoñese katak materia hirak ne’ebé diskuti iha 
treinamentu ne’e nu’udar materia foun no espesífiku ba sira hodi bele sai mata dalan 
ba estrutura suku sira hodi hatene oinsa bele resolve kazu sira tuir dalan tradisionál 
nomos dalan justisa formál nian. 
 
Iha sesaun treinamentu, partisipante balun kestiona kona-ba rezolusaun kazu krime 
ho natureza semi-púliku ne’ebé atribui ba lideransa komunitáriu sira atu rezolve. 
Tuir partisipante sira katak diak liu deside kazu sira ne’e iha nivel komunidade tanba 
kazu hirak ne’e kiik no la presiza lori ba sistema justisa formal.  
 
Relasiona ho preukupasaun hirak ne’e, JSMP klarifika katak lei fó dalan ba 
autoridade lokál sira atu rezolve disputa ka kazu semi-públiku sira maibé iha ámbitu 
ida-ne’ebé relativu no la’os absolute. Signifika katak se tentativa sira ne’ebé sira 
halo ona atu hetan solusaun no akordu entre disputante sira maibé parte sira 
lakonkorda ba malu, autoridade lokál iha obrigasaun tuir lei atu rekomenda ba sira 
hodi lori prosesu ne’e ba justisa formal, inklui vítima sira ne’ebé afeitadu hosi krime 
ne’e. Importante katak vítima sira tenke iha informasaun no koñesementu sufisiente 
atu halo desizaun se nia simu rezultadu iha nivél komunitariu ka lori ba justisa 
formál. 
 
Iha ninia enseramentu, Sr. da Costa dala ida-tan hato’o agradese ba ekipa JSMP 
nomós ba partisipante sira ne’ebé ativu durante treinamentu nia laran, no husu ba 
partisipante sira ne’ebé partisipa iha treinamentu ida ne’e atu sai hanesan matan no 
tilun ba komunidade seluk ne’ebé seidauk hetan oportunidade atu partisipa.  

